
Celebra e recebe / na lingua da rabia / nos límites da euforia / na túa boca / este ouro branco e lóxico veleno / co teu sangue entraberto / a un mundo incerto / en doses fragmentadas da ruína / pois a demolición / é o ferro que nos arma / celebra a nostalxia / e na ausencia do vicio / conserva o teu odio / condénate / amén.

DEVASTACIÓN AO CADRADO


SEN TENSIÓN, sen risco de que nos arda a gorxa, non hai canto, materia esencial e verdadeira. Ben o sabe Tamara Andrés, que admira —coma min— o mestre merlo e que, neste fermoso libro, evoca os “camiños da perda” sen disparar fogos de artificio. A poetisa combarrense —profundamente intuitiva— achou en Antioquía o símbolo e o contexto idóneos da devastación emocional, pois o devir da cidade turca (riquísima, en todos os sensos, no mundo grecolatino) aínda hoxe produce vertixe: suxeita a numerosos sismos, foi continuamente reparada, e mesmo sufriu —xa na Idade Media— o terrible asedio de Baibars, sultán mameluco de Exipto e Siria. Lemos en “A auga”, un dos poemas máis representativos de Corpo de Antiochia: “Mentres eu reconstrúo / a miña identidade, / unha onda berra alén: / —Antiochia! // Mais eu non podo responder / á chamada. // O meu corpo / xa deixou atrás / a súa antigüidade”. Velaí o regreso da moza, tras o desterro, a un lugar emocional que xa non existe: devastación ao cadrado.

